
	ఉ.	
ఈవనజాతబంధుకులుఁ డీనిమివంశ్యునితోడి బాంధవ

శ్రీవచరింపఁ జూచుట శచీధవుఁ డీశుఁడు వీయమందిన

ట్లై వెలయించు నింకఁ గన నానగభేదనశక్తి రామునం

దావహిలు న్మహీదుహితయం దగు నింద్రజయానుకూల్యమున్.

	ఉ.	
వింట గుణంబు గూర్చి రఘువీరుఁడు పంటవలంతి గన్నవా

ల్గంటిఁ బరిగ్రహించుక్రియ లక్ష్మణుఁడు న్నిజకీర్తిసంపద

న్వింటికి సద్గుణాప్తి యొదవించుటఁ జేసి వరించుఁగాక నీ

యింటను మించుమించుహసియించు నిభోర్మిళ నూర్మిళ న్నృపా.

	క.	
భరతుఁడు శత్రుఘ్నుండును, వరియింతురు భవదనుజభవల మృదులవచ

స్సురభిలకాండవి మాండవి, ధరణీశ్రుతకీర్తి యనఁగఁ దగుశ్రుతకీర్తిన్.

శ్రీరామలక్ష్మణభరతశత్రుఘ్నులవివాహసన్నాహము




	గీ.	
అని వసిష్ఠుఁడు తన యోపయామలగ్న, నిర్ణయ మొనర్ప సాకేతనేతవిడిది

వెడలి నిజగేహమున కేగి వీ డలంక, రింప మిథిలేశ్వరుండు సాటింప నపుడు.

	చ.	
అలికిరి కస్తురిన్ గృహము లన్నియుఁ గుడ్యము లెల్లఁ గుంకుమం

బులు గొని పూసి రెల్లకడ మ్రుగ్గులు వెట్టిరి క్రొత్తముత్తియం

బుల మఱి వీథివీథులను బూన్చిరి పచ్చలతోరణంబు లి

చ్చెలువునఁ బట్టనంబుఁ గయిసేసిరి పౌరు లనేకవైఖరిన్.

	చ.	
తొగచెలిఱాతిజోతి హిమతోయముఁ జిల్క గిరీటిపచ్చఱా

నిగనిగ లల్క ముత్తియపునిగ్గులు మ్రుగ్గులు వెట్ట దట్టపుం

బగడపుఁజాయ జాజు నినుపం గనుపట్టు విదేహరాజు హొ

న్నగరునకుం బరిష్కరణనాటిక లేటికి మాటిమాటికిన్.

మంగళస్నానవర్ణనము




	వ.	
అనంతరం బంతరంగసంగతానందుం డగుశతానందుండు పరిణయోచితాభ్యుదయకాలికకరణీయంబు లాచరించి పంచశరవీరసంచాలిత సువర్ణపాంచాలికల పోలికల మేలికలం గీలుకొను జనకజాదిబాలికలం గైసేయుం డనినఁ దదీయాలిక లగువిధుకలాలికలు లాలికలగుచుఁ దొలుదొలుత జగతీకుమారిం గూరిమిం జేరి రయ్యెడ.

		 ఈ పేజీలో చివరి మార్పు 16 అక్టోబరు 2020న 00:48కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

